
　〈章肅體等書〉

大兵攻麓川賊大破之思任發遁先是軍至雲南賊攻大

候州甚急驥遣兵敗之遂進至金齒分兵爲三道徑抵上

江上江者賊崖所在也夾攻三日不下會天大風縱火焚

栅力戰斬首五萬餘級賊敗走保險爲拒驥等麾兵深入

破連環七岸于沙木籠山又破象陣于馬鞍山之陰賊死

傷十餘萬思任發遁去王驥移兵討韋郎羅韋郎羅者維

摩賊僣稱廣新王驥遣偏師抵賊境言王尙書大軍且至

賊黨潰韋郎羅走安南傳檄入安南追賊安南入懼斬其

首幷縳其妻子來獻七年班師還京

閏十一月李時勉爲國子祭酒勉入太學崇廉耻抑奔兢

別賢否示勸懲一新條敎變士習諸生貧不能婚病不能

藥死不能葬者節縮餐錢力爲贍給督諸生誦讀興寢有

常燈光達旦書聲不絕恩義浹洽不啻父子太師英國公

輔偕侯伯二十餘人請吿詣國子聽講旣至時勉令諸生

各講五經一章講罷燕飲酒侯伯咸讓坐惟英國以耆年

與祭酒抗禮餘列坐諸生咸集歌鹿鳴之章如古儀迨暮

乃散

壬戌〈正統七年〉

二月會試天下舉人命禮部右侍郎兼學士王英侍讀學

--

士苗衷爲考試官取姚蘷等一百五十人

廷試賜劉儼吕原黃諌等進士及第出身有差○論破麓

川功進封蔣貴定西侯王驥靖遠伯兵部郎中侯璡陞禮

部右侍郎工部郎中楊寧刑部右侍郎餘陞賞有差

　〈天順日錄記定西侯蔣貴起目行伍其爲將能與士卒同甘苦凡出征衣粮器祴不役一人親帶而行與兵士〉

　〈無異臨陣當先直衝子弟及士卒如蟻追隨以死向敵往往取勝所恨傴於謀畧必得軍師而後成功然天性〉

　〈朴實能忘已之勢聽人指揮威震邊夷亦明之名將也〉

令南京造遮洋船三百五十隻給官軍由海道運糧赴薊

州倉

　〈陳建曰按大明會典載此則正統中猶行海運後來不知何時始廢又按山東登州衛每年裝載遼東布花鈔〉

　〈錠原設海船一百隻正統閒猶存三十餘隻後來登州路不復行殆亦盡廢立文莊欲首復行海運以備溝河〉

　〈不虞且習水戰以遏倭夷海寇實爲國遠慮也〉

命右僉都御史王翺提督遼東軍務時遼東守將屢失機

朝廷以爲憂乃命翺往督之令便宜行事翺至守將以下

庭參翺詰責玩寇失機故將斬之再三哀請乃已于是三

軍股栗莫敢不用命踰月躬出廵邊自山海關直抵開原

高墙垣深溝塹五里爲堡十里爲屯烽燧斥𡎇珠連壁貫

仍𥳑閱戍卒更老弱賑貧窮配鰥寡俾成室家謂邊境不

可以法律治凡詞訟專用贖法無閒輕重量情以布絹糓

粟贖罪雖人命亦令償之曰償命無益死者之家而財或

